
АННОТАЦИЯ 
Ушбу мақолада муаллиф ёзма манбалар маълумотлари ва тангашунослик материалари 

ўрганилиши натижаларига таянган ҳолда Юнон-Бақтрия подшолигида ҳукмронлик қилган 
сулолалар масаласининг таҳлилини амалга оширган. Ҳукмдорларнинг ўзаро қариндошлик 
алоқалари, тахтга қай тариқа келганликлари, ҳокимиятни эгаллаш ҳамда уни сақлаб қолиш 
йўлида қўллаган дипломатия ва тактикалари, уларнинг ҳукмронлик даври ҳамда тахтни 
бошқаришдаги кетма-кетлик масалаларига муайян ойдинлик киритган. Шу жараёнда Юнон-
Бақтрия подшолигида кечган сиёсий жараёнлар ҳамда истилочилик юришлари масалалари 
ҳам мухтасар тарзда ўз таҳлилини топган. 

Калит сўзлар: Юнон-Бақтрия, Салавкийлар, ҳукмронлик, сулола, манба, танга, 
тангашунослик, ноиб, туб аҳоли, бақтрийлар, аслзодалар, эллинлашув, маҳалийлашув, 
падаркуш, ҳимоя, қамал, истило, сулҳ, иттифоқ. 

 
 Анвар Яхшиев, 

кандидат исторических наук, доцент. Ташкентский  
государственный экономический унивесрситет, anvarfavran@rambler.ru 

 
ДИНАСТИИ ПРАВИВШИЕ В ГРЕКО-БАКТРИЙСКОМ ЦАРСТВЕ 

 
АННОТАЦИЯ 

В данной статье автор на основе данных письменных источников и результатов 
изучения нумизматических материалов анализирует вопрос о династиях, правивших Греко-
Бактрийским царством. Он разъясняет родство правителей, то, как они пришли на престол, 
дипломатию и тактику, которые они использовали для захвата и удержания власти, период 
их правления и вопросы преемственности в управлении, наследования престола. В ходе 
этого процесса вкратце проанализированы политические процессы в Греко-Бактрийском 
царстве и завоевательские походы правителей. 

Ключевые слова: Греко-Бактрия, Селевкиды, господство, династия, источник, 
монета, нумизматика, наместник, коренные жители, бактрийцы, аристократия, эллинизация, 
ассимиляция, отцеубийца, защита, осада, завоевание, перемирие, союз. 

DYNASTIES RULING IN THE GRECO-BACTRIAN KINGDOM 
 

ABSTRACT 
In this article, the author analyzes the question of the dynasties that ruled the Greco-Bactrian 

kingdom on the basis of written sources and the results of studying numismatic materials. He 
explains the kinship of the rulers, how they came to the throne, diplomacy and tactics that they used 
to seize and retain power, the period of their reign and issues of succession in government, 
succession to the throne. In the course of this process, the political processes in the Greco-Bactrian 
kingdom and the conquest campaigns of the rulers were briefly analyzed. 

Index Terms: Greco-Bactria, Seleucids, domination, dynasty, source, coin, numismatics, 
governor, indigenous people, Bactrians, aristocracy, Hellenization, assimilation, patricide, 
protection, siege, conquest, armistice, union. 

       
      1. Долзарблиги: 
Тарихга қизиқиш, уни ўрганиш ҳамда тарихий жараёнлар, ҳукмдорлар ва ҳукмрон 

сулолар, улар томонидан амлга оширилган бунёдкорлик ишлари ва вайронкорликлар, ҳарбий 
ҳаракатлар ва истилолар, бевосита жанглар тафсилотлари, уларда мардлик ва қаҳрамонлик 
намуналарини кўрсатган саркардалар ва ботир жангчилар ҳақидаги маълумотларни келажак 
авлодларга етказиш инсоният учун азалдан муҳим ва мароқли иш ҳисобланган. Акс ҳолда 
“тарих отаси” Геродот шу қадар жон куйдириб, авлодларга бунақа катта асар ёзиб 
қолдирмаган бўларди. Ёзув пайдо бўлгунга қадар эса тарихий воқеалар оғзаки тарзда 
авлоддан-авлодга ҳикоя қилиб келинганлиги ва ана шу жараёнда ҳаққоний воқеалар 
асотирлар билан қўшилиб кетганлиги ҳам сир эмас. 

Инсоният тарихни ўрганар экан, ундан фақат ғурур, фахр-ифтихор туйиш мақсадини 
кўзламайди, негаки, ўтмиши фақат шонли воқеалар гирдобида кечган бирорта халқ мавжуд 
бўлмаганидек, тарихи фақат зулматдан, фожиа ва изтироблардан иборат бўлган халқ ҳам бу 
оламда мавжуд эмас. Шундай экан, қандай кечганлигидан қатъи назар, тарихни ҳаққоний ва 
холис ўрганиш, ундан сабоқ олиш, олис ва яқин аждодлар хотирасини ёд этиш, ўз аждодлари 
ўтмиши ва кечмишини хотирада жонлантиришга бўлган табиий иштиёқ инсониятнинг чуқур 
маънавий эҳтиёжлари билан чамбарчас боғлиқ эканлиги шубҳасиз. 

Турли сабаларга кўра тарихий жараёнлар ҳақида ҳикоя қилувчи ёзма манбалар 
ниҳоятда тақчил ва борларидаги маълумотлар ҳам узуқ-юлуқ хабарлардан иборат бўлган 
даврлар тарихини ўрганиш эса янада муракаб ва мароқли ҳисобланади. Шу нуқтаи назардан, 
Юнон-Бақтрия подшолгида ҳукмронилк қилган сулолалар масаласини ўрганиш ҳам муҳим 
аҳамиятга эга. Гарчи, мазкур давлат таркибига ҳозирги Ўзбекистоннинг жанубий ҳудудлари-
нинг ҳам фақат бир қисмигина кирган, уни идора қилган сулолалар аслида босқинчиларнинг 
авлодлари бўлиб, маҳаллий аҳолига мутлақо алоқадор бўлмаса-да, ана шу сулолалар 
ҳукмронлиги остида бевосита аждодларимиз умргузаронлик қилган, тарихий кечмиш шуни 
тақозо этган, шу даврдаги ижтимоий-иқтисодий, маданий-сиёсий жараёнларни бевосита 
бошдан кечирган. Ана шу нуқтаи назардан мазкур давр тарихининг муайян қирраларига 
манбаларда сақланиб қолган узуқ-юлуқ маълумотлар ҳамда тангашунослик маълумотлари 
таҳлили натижаларига таянган ҳолда аниқлик киритиш, тарихнинг қисқа бир парчасини 
тўлақонли бўлмаса-да, тиклаш, уни кенг ўқувчилар омаси ва келгуси авлодларга етказиш 
ҳамиша аҳамиятли масалалар сирасига киради ва долзарблик касб этади, дейиш мумкин. 

 2. Методлар ва ўрганилганлик даражаси: 
Мақола умум қабул қилинган тарихий методлар – тарихийлик, қиёсий-мантиқий 

таҳлил, кетма-кетлик, холислик, манбаларга танқидий ёндашув, жараёнларга давр нуқтаи 
назаридан баҳо бериш тамойиллари асосида ёритилган бўлиб, унда тарихни асл манбаларга 

таянган ҳолда ўрганиш ва яратиш, холислик ва тарихийлик анъаналарига асосланган янги 
услубий ёндашувларга устувор аҳамият қаратилган. Тадқиқ этилган масаланинг назарий-
услубий йўналишлари замонавий тарихий-методологик талаблардан келиб чиққан ҳамда 
мавзунинг таҳлили жараёнида цивилизацион ёндашувга риоя қилинган. 

Мавзуни ўрганиш XIX асрдан бошланган бўлиб, ҳозирга қадар қизғин давом этиб 
келмоқда. Аср ўрталаридан бошлаб Қадимги Бақтриянинг турли ҳудудларида археологик 
тадқиқотлар йўлга қўйилди ва бу жараёнда ҳозирга қадар юзлаб тадқиқотчилар иштирок 
этди, кўплаб илмий нашрлар эълон қилиндики, уларни санайдиган бўлсак, битта мақола 
ҳажми учун жуда катта жойни эгаллайди. Мазкур тадқиқотлар, топилган тангалар, уларнинг 
таҳлили ва талқинини истисно қилганда, ҳукмрон сулолалар ва Юнон-Бақтриянинг сиёсий 
тарихи масалаларига бевосита ва узил-кесил ойдинлик киртган, деб айтиш қийин. Ушбу 
тадқиқотлар тарихий-география, чегаралар, кечувлар, моддий маданият ва ҳукмдорлар 
томонидан зарб этилган тангаларнинг тарқалиш географияси сингари бир қатор муҳим ва 
мавзуни ўрганишда аҳамиятли масалаларни очиб берганлиги билан қимматли ҳисобланади. 

Мавзуга доир маълумотлар, гарчи тўлақонли бўлмаса-да, ёзма манбалар, асосан 
Страбон, Юстин ва Полибий асарлари орқали етиб келган [1]. Мазкур ёзма манбалар 
маълумотларини археологик тадқиқотлар натижалари ҳамда тангашунослик маълумотлари 
билан қиёслаб, бир гуруҳ олимлар томонидан турли даврларда Юнон-Бақтрия давлатида 
кечган сиёсий жараёнлар манзарасини тиклаш борасида ҳам қатор ишлар амалга оширилган 
[2]. Бу борада бевосита тангашунослик маълумотлари таҳлилига бағишланган ишлар билан 
бир қаторда, хорижий олимлар ва тадқиқотчилар томонидан узоқ йиллар мобайнида амалга 
оширилган туркум тадқиқотлар мавжуд бўлиб, уларнинг натижалари чоп этилган 
нашрлардан мазкур ишда фойдаланилганлари хусусида тадқиқот натижалари баёни 
давомида ҳаволалар келтириб ўтилган.  

3. Тадқиқот натижалари: 
Юнон-Бақтрия подшолигида ҳукмронлик қилган сулолар муаммоси мазкур давлат 

сиёсий тарихининг узвий ва муҳим жиҳатини ташкил этади. Ушбу давлатнинг сиёсий тарихи 
муаммоси эса, юқорида қайд этилганидек, турли давр олимларининг мақола ва асарларида ўз 
аксини топган. Салавкийлардан ажралгандан кейин Юнон-Бақтрия подшолигида кечган 
воқеалар хусусида ёзма манбаларда жуда кам маълумот сақланиб қолган. 

Юстин маълумотларига асосланадиган бўлсак, Бақтриянинг Салавкийлардан ажралиб 
чиқиши мил.авв. 256 йилда рўй берган. Бу даврда Диодот Салавкийларнинг Бақтриядаги 
ноиби, “минг шаҳарли Бақтрия” ҳукмдори эди. Унинг ҳукмронлиги мил.авв. 268 йилдан 
бошланган. Афтидан, мил.авв. 256 йилга келганда Диодот ноиб сифатида ўзининг мавқеини 
мустаҳкамлашга эришган. Нафақат қўшин, балки Бақтриянинг иқтисодий захиралари ҳам 
унинг ихтиёрига ўтган [3]. 

Тангашунослик маълумотларига кўра, Антиох II га бўйсунишдан бош тортган 
Диодотнинг ҳаракатларида икки босқични кузатиш мумкин. Дастлаб у тангаларнинг олд ва 
орқа тарафларини ўзгартирса-да, ҳали шоҳ рутбасини қабул қилмайди ва/ёки буни ҳали 
эълон қилмайди ва ҳатто Антиох номини тангаларда сақлаб қолади. Ўз ҳокимиятни 
мустаҳкамлагач, Диодот тангалардаги Антиох номи ўрнига ўз номини ёздиради ҳамда ўзини 
шоҳ деб эълон қилади. Ўша давр нуқтаи назаридан тангалардаги иккинчи ҳолат очиқ исённи 
англатади [4]. Шу ўринда Диодот туб аҳоли – бақтрийларга таяниши мумкинмиди? – деган 
ҳақли савол туғилади. Аслида Бақтрия аслзодаларини эллинлаштириш мил.авв. IV асрнинг 
охирги чорагидаёқ бошланган эди. Юнон-македон келгиндиларининг Бақтрия 
аслзодаларининг қизларига уйланиши ҳар томонлама рағбатлантирилади ва мил.авв. III аср 
ўрталарига келиб бу жараён Бақтрия зодагонлари ўртасида эллин-македон тили, маданияти 
ҳамда турмуш тарзининг кенг ёйилишига сабаб бўлиши баробарида, бир вақтнинг ўзида 
босқинчиларнинг маҳаллийлашуви жараёни ҳам содир бўлади. Бақтрия аслзодалари юнон-
македон босқинчиларининг юқори қатлами билан бирикиб кетади ва эндиликда у 
Салавкийлар ноибининг шуҳратпарастликларига қаршилик кўрсата оладиган мустақил кучни 
ташкил қила олмас эди [5]. 

Е.В.Зеймаль фикрига кўра, Диодот мил.авв. 247 йилда ёки ундан сал кейинроқ шоҳлик 
рутбасини қабул қилади. Антиох II нинг вафоти ҳам мил.авв. 247-246 йилларга тўғри келади 
[6]. Лекин шундан кейин Юнон-Бақтрия подшолигининг ички ва ташқи сиёсатида бирор 
ўзгариш бўлганлиги хусусида ёзма манбалар бизга ҳеч қандай маълумот бермайди. 
Салавкийлар билан бўлган қарама-қаршилик давом этади, Парфия ҳукмдори Андрагор билан 
иттифоқ сақланиб қолади ва янада мустаҳкамланади. Андрагор ўлдирилгандан сўнг (мил.авв. 
238-236 йиллар орасида) Аршак ҳаммадан кўпроқ Диодотнинг ўч олишидан 
хавфсираганлиги бежиз эмас. Лекин уни маҳв этиш ва Парфия билан иттифоқни тиклаш 
учун Диодотга нима халақит берганлиги бизга номаълум. Юстиннинг хабарига кўра, Аршак 
“улкан қўшин тўплаган” [7]. 

Диодотдан кейин Юнон-Бақтрия тахтини унинг ўғли Диодот II эгаллайди. Юстин 
маълумотларига таянган ҳолда айтиш мумкинки, Диодот I нинг вафоти ва Диодот II нинг 
тахтга келиши воқеаси тахминан мил.авв. 230 йиллар атрофида содир бўлган. Шундан келиб 
чиқадики, Диодот I Бақтрияда мил.авв. 268 йилдан 230 йилга қадар ҳукмронлик қилган. 
Диодот II нинг ҳукмронлиши эса қисқа вақт давом этган. Бу ҳақда ёзма манбаларда бошқа 
маълумотлар сақланмаган. Бу борадаги тангашунослик маълумотлари ҳам анча мавҳум 
бўлиб, ота ва ўғилнинг тангаларини бир-биридан аниқ фарқловчи мезонларга эга эмасмиз. 
Полибий маълумотларига кўра, Антиох III Юнон-Бақтрия шоҳи Эвтидемни қамалда ушлаб 
туриб, у билан воситачи орқали музокара олиб боради. Эвтидем Салавкийлар шоҳига 
қуйидагиларни етказишни воситачидан сўрайди: “Антиох уни тахтдан маҳрум қилишга 
уриниб ноҳақ ҳаракат қилмоқда. Биринчи бўлиб шоҳга (Салавкийларга – Я.А.) қарши 
курашган мен эмас, – дея давом этади Эвтидем, – аксинча, мен бошқа бир неча хоинларнинг 
авлодларини йўқ қилиш орқали Бақтрия ҳукмронлигига эришдим” [8]. Маълумки, “биринчи 
бўлиб шоҳга қарши курашган” Диодот I, Эвтидем томонидан йўқ қилинган “бошқа бир неча 
хониларнинг авлодлари”га эса сўзсиз Диодот II ҳам киради. Диодот II нинг ўлими ва 
Эвтидемнинг ҳокимият тепасига келиши санасини мутахассислар мил.авв. III асрнинг 20-
йиллари билан белгилайдилар [9]. 

Нима сабабдан айнан “хонилар”ни жазолаш вазифаси Эвтидемнинг зиммасига 
тушганлиги ҳақида бизгача маълумотлар етиб келмаган. Унинг Бақтрияда ҳокимиятни 
эгаллаши Антиох III нинг ҳарбий қудрати тазйиқи остидагина “салавкийпараст” тус олган 
бўлиши эҳтимолдан йироқ эмас. 

Полибийнинг ёзишича, Эвтидем Кичик Осиёдаги Магнесия шаҳридан келиб чиққан 
[10]. На Диодотга, на салавкийлар сулоласига қариндошлиги бўлмаган Эвтидем Юнон-
Бақтрия тахтини куч билан эгаллаган. Тангалардаги кекса Эвтидем тасвири ҳақида мулоҳаза 
юритган инглиз тадқиқотчиси В.Тарн шундай хулосага келади: “Нега у тахтга эгалик 
қилганлигини кўриш учун унинг қиёфасига разм солишнинг ўзи кифоя: у бошқаришни 
истаган, чунки у бунга қодир эди” [11]. Шундай қилиб, Юнон-Бақтрия шоҳи Эвтидем 
мил.авв. III асрнинг 20-йилларида қонуний шоҳ Диодот II ни ўлдириб, бошқа бир неча 
“хонилар”нинг авлодларини қириб ташлаб, зўравонлик йўли билан ҳокимият тепасига келган 
[12]. 

Антик манбалардаги Эвтидем ҳукмронлиги даврига оид яна бир маълумот Антиох III 
нинг Шарқда Салавкийлардан ажралиб чиққан ўлкаларга (Парфия, Бақтрия, Ҳиндистон, 
Даранғиёнав, Арахозия ва бошқа вилоятлар халқларига) қарши катта юриши воқеаси билан 
боғлиқ ҳолда келтирилади. Эвтидемнинг кечувни муҳофаза қилиш учун юборган ўн минг 
кишилик отлиқ қўшинлари ҳам, кейинчалик ўзи қўшинлари билан яшринган пойтахт 
қалъасининг мустаҳкам деворлари ҳам уни ҳимоя қила олмайди. Эвтидемнинг қамалга 
олиниши мил.авв. 208 йилда бошланади ва жанг билан эмас, балки мил.авв. мил.авв. 206 
йилга қадар узоқ давоми этган музокара билан якун топади [13]. Ҳарбий мағлубият 
Эвтидемга жиддий сиёсий муваффақият келтиради. Юнон-Бақтрия шоҳига қарашли ҳарбий 
филлар ва қўшин учун тўпланган озуқа захираларини қўлга киритган Антиох III 
Ҳиндистонни янгидан истило қилиш сари юрар экан, энди у Бақтрияда ўзбошимча зўравонни 



¤ТМИШГА НАЗАР | ВЗГЛЯД В ПРОШЛОЕ | LOOK TO THE PAST                                   №SI | 2021   
 

47 
 

эмас, балки ўзи тан олган қонуний шоҳ Эвтидемни, у билан қасамга таянган иттифоқ ва ёзма 
шартнома тузган ҳолда, қолдириб кетаётган эди. 

Мутахассислар фикрига кўра, Юнон-Бақтрия подшолиги Эвтидемдан кейин унинг 
ўғли Деметрийга ўтади. У ҳақдаги дастлабки, нисбатан батафсил маълумотлар унинг 
мил.авв. 2006 йилда Антиох III билан сулҳ ва иттифоқ тузилиши жараёнида иштирок этиши 
воқеаси билан боғлиқ. Ўшанда Эвтидем эҳтиёткорлик қилиб Антиох III билан бевосита 
учрашмайди ва миузокараларни охирига етказиш учун ўз ўғли Деметрийни юборади. 
Антиох III уни очиқ чеҳра билан қабул қилади ҳамда унинг ташқи қиёфаси ва оқилона 
муомаласидан шоҳлик тахтига лойиқ ўспирин эканлигини илғайди. У Деметрийга ўзининг 
қизларидан бирини никоҳлаб беришга ва отасининг шоҳлик рутбасини сақлаб қолишга ваъда 
беради. Шу тариқа бошқа шартлар ёзма аҳдномага киритилди ва қасамга таянган иттифоқ 
қарор топди [14]. 

Полибий томонидан келтирилган ушбу маълумотлар Деметрийнинг ёшини аниқлашга 
имкон беради. Бу ерда келтирилган “ўспирин” ибораси ўша пайтда Деметрий 14-16 ёшларда 
бўлганлигини англатади ва айтиш мумкинки, у мил.авв. 220 йиллар атрофида туғилган. 
Антиох III билан шартнома тузилган пайтда Бақтриянинг қонуний ҳукмдори Эвтидем бўлган 
ва Деметрий тахтни отаси вафотидан кейин, тахминан мил.авв. II аср 90-йилларининг охири 
– 80-йилларининг бошларида эгаллаганлиги тарихий ҳақиқатга зид эмас. 

Деметрийнинг номини дастлаб Страбон (Аполлодор ва Артемидга таянган ҳолда) 
гўёки “Александрдан кўра ҳам кўпроқ халқларни истило қилган” Юнон-Бақтрия 
шоҳларининг истилолари ҳақида ҳикоя қила туриб эслатади [15]. Ундан кейин Юстин бошқа 
бир Юнон-Бақтрия шоҳи Эвкратиднинг Ҳиндистондаги истилоларини баён қилар экан, уни 
“Ҳиндлар шоҳи Деметрий”нинг душмани деб атайди [16]. 

Ушбу қисқа ва тўлиқ бўлмаган маълумотлар мутахассисларнинг Деметрийни 
“Ҳиндистон фотиҳи” деб аташларига саба бўлди. Шунга кўра, Сирдарёдан Ҳинд океанига 
қадар ва Эрон даштларидан Ганг дарёсининг ўрта оқимига қадар бўлган ҳудудлар Арахозия, 
Даранғиёна, Гандҳар (шимоли-ғарбий Ҳиндистон) ҳамда Ҳинд водийсидаги вилоятлар билан 
биргаликда унинг мулклари ҳисобланган. Агар Деметрий Ҳиндистонни эгаллаган бўлса, бу 
ҳол мил.авв. 185 йиллар атрофида, яъни Маурлар сулоласининг заиф ҳукумдори 
Брихандратх даврида содир бўлган бўлиши мумкин [17]. Лекин Деметрийнинг 
Ҳиндистондаги ҳарбий ҳаракатларидан далолат берувчи аниқ далилларга асосланган 
маълумотларга эга эмасмиз. 

Деметрий хусусидаги ёзма манбалар маълумотларини тангашунослик маълумотлари 
билан таққослаш масалага бир қатор ойдинликлар киритиш имконини беради. Деметрийнинг 
тангаларидаги ёзувларнинг аксарияти юнон хатида битилган ва асосан Бақтрияда 
фойдаланиш учун мўлжалланган [18]. 

Лекин шу билан бирга олд тарафида юнон ёзуви, орқа тарафида харошти ёзувидаги 
ҳинд хати битилган тангалар ҳам мавжуд. Ушбу тангалар Ҳиндикушдан жанубда муомалада 
бўлган ва шу мақсадда зарб этилганлиги шубҳасиз. Юнон-Бақтрияга мўлжаллаб чиқарилган 
тангаларнинг икки хил шакли мавжуд. Биринчисида шоҳнинг сочи лента – диадема билан 
бойланган, иккинчисида эса шоҳнинг боши филнинг хартуми шаклидаги бош кийим 
(шлем)да тасвирланган. Бундан ташқари, лента – диадема билан тасвирланган тангаларда 
Деметрий ўсмир қиёфасида тасвирланган бўлса, “фил шлеми” билан тасвирланган 
тангаларда у ўрта яшар эркак қиёфасида гавдаланади. Икки тилда ёзувлар битилган 
тангалардаги шоҳ тасвири эса янада бошқачароқ. Бу тангаларда Деметрий бошига кавсия 
(юпқа қалпоқча) кийган ҳолда тасвирланган ва унинг остидан диадеманинг учлари кўриниб 
турибди. Юз қиёфасига кўра, унинг ёши “фил шлеми”да тасвирланган қиёфадаги ёшига мос 
келади. 

Э.В.Ртвеладзенинг фикрига кўра, Деметрий сочида диадема билан тасвирланган 
тангаларнинг зарб қилиниши мил.авв. 206 йил (Антиох III билан музокара олиб борган 
даври) ёки ундан сал кейинги даврга тўғри келади [19]. Бу даврда у Бақтриядаги бирор 
вилоятнинг ноиби бўлган бўлиши ва отасининг рухсати билан тангалар чиқарган бўлиши 

мумкин. Ушбу тангаларнинг сифати ҳам уларнинг бирор вилоятда зарб қилинганлигидан 
далолат беради. Агар тангалардаги шоҳ ёшини у туғилган мил.авв. 220 йил билан 
таққосласак, дастлабки тангаларнинг зарб қилиниши мил.авв. II асрнинг 90-йиллари охири – 
80-йиллари бошларига келиб, яъни Эвтидемнинг вафоти билан ниҳоясига етади. 

Мутахассислар фикрига кўра, иккинчи даврга оид Деметрий тангалари (шоҳ “фил 
шлеми”да тасвирланган тангалар) Эвтидем тангалари зарб қилинган зарбхонада сўқилган 
[20]. Бу ҳол Деметрейнинг тўла ҳукмронликка эришганлигини тасдиқлайди. Икинчи даврга 
оид тангаларнинг давомийлиги нисбатан мавҳум бўлиб, уларнинг зарб қилиниши мил.авв. II 
асрнинг 80-70-йилларидан кейин ҳам давом этган бўлиши эҳтимолдан холи эмас. 

Деметрий томонидан чиқарилган ва Ҳиндикушдан жанубда муомалада юрган икки 
тилли тангалар алоҳида изоҳ талаб қилади. Улар Аполлодор ва Артемиднинг (Страбонда) 
“Бақтрия шоҳи Эвтидемнинг ўғли Деметрийнинг Ҳиндистонда қандайдир истилоларни 
амалга оширганлиги” ҳақидаги хабарини тасдиқлабгина қолмасдан, Юстин томонидан 
Эвкратиднинг душмани сифатида эслатилган “ҳиндлар шоҳи” Деметрий билан биринчи ва 
иккинчи даврларга оид тангалар зарб қилган Юнон-Бақтрия шоҳи бир одам эканлигини ҳам 
кўрсатади. Аммо Деметрийнинг икки тилли тангалари жуда кам миқдорда топилган ва улар 
унинг Ҳиндистондаги истилолари ҳамда унинг чегаралари масаласини ойдинлаштириш учун 
ҳозирча етарли эмас. 

Деметрийнинг Ҳиндистонга юриши қачон бошланганлигини аниқлашда унинг 
мил.авв. 206 йили Антиох III билан тузилган ва Деметрий ўз қасами билан мустаҳкамлаган 
шартномасини эътиборда тутиш лозим. Шундан кейин Антиох III Ҳиндистонга йўл олади ва 
Салавкийлар шоҳи бошқа маҳаллий ҳукмдорлар билан ҳам шундай шартномалар тузган 
бўлиши тайин. Антиох III тирик экан (у мил.авв. 187 йилнинг ёзида ўлдирилади) ушбу барча 
шартномалар амалда бўлган. Деметрийнинг ҳинд манбалари асосида аниқланган 
Ҳиндистонга юриш қилган тахминий даври мил.авв 185 йиллар атрофида рўй берган ва бу 
пайтга келиб у йигирма йил аввал ичган қасамидан ўзини озод ҳис қилиши мумкин 
эканлигига шубҳа қилмаса ҳам бўлади [21]. 

В.М.Массон фикрига кўра, Деметрий ҳукмронлиги йилларида юнонларнинг 
Бақтриядан Ҳиндистонга кетиши ва Юнон-Бақтрия шоҳларининг Ҳинд-Юнон шоҳларига 
айланиши жараёни бошланади [22]. Кейинчалик бу жараённи Осиёнинг ичкари қисмидан 
келган кўчманчи қабилалар тезлаширадилар. Аммо бир вақтнинг ўзида Юнон-Бақтрия 
подшолигида юнонларнинг ўзларининг орасида ҳокимият учун кураш ҳам бошланган 
кўринади. Ўз ҳукмронлигининг сўнгги йиларида Деметрий Юстин Деметрийнинг душмани 
сифатида қайд қилган Эвкратид томонидан ўзининг Бақтрия мулкларидан сиқиб чиқарилган 
ва унчалик катта бўлмаган Ҳинд мулкларида ҳукмронлик қилган дейиш учун муайян асослар 
мавжуд [23]. У зарб қилдирган икки тилли тангаларнинг чиқарилиши ҳам айнан шу даврда 
рўй берган. Лекин Эвкратид уни Ҳинд мулкларидан ҳам қувишга қодир эди. Ушбу 
масалаларга аниқлик киритувчи маълумотлар эса ҳануз мавжуд эмас. Нима бўлганда ҳам 
мил.авв. II асрнинг 50-йилларига келганда, агар Деметрий тирик бўлса, унинг ёши етмишдан 
ошган эди. 

Юнон-Бақтриянинг ёзма манбаларда қайд қилинганлардан ташқари ҳам шоҳлари 
бўлганки, бизга уларнинг номлари фақат тангалар орқалигина маълум. Қачонлардир бу 
улкан давлат унинг таркибига кирувчи майда-майда мулклар ҳукмдорлари томонидан 
бошқарилган ва уларнинг ҳар бири ўз номидан тангалар чиқарган. Масалан, ёзма манбаларда 
қайд қилинган Деметрий ва Эвкратиддан ташқари, яна бешта шоҳ – Эвтидем II, Анитимах, 
Панталеон, Агафокл ва Гелиокл ҳам мил.авв. II асрнинг иккинчи чорагида ҳукмронлиқ 
қилганлар тоифасига мансуб эканлигини қайд этиш мумкин [24]. 

Эвтидем II ўзининг кумуш тангаларида ёш йигит қиёфасида тасвирланган ва бу 
тангалар Бақтрия ҳудудида муомалада юришга мўлжалланган, тангалардаги ёзувларнинг 
фақат юнон хатида битилганлиги шундай хулосага асос беради. Ушбу тангаларнинг таҳлили 
улар қисқа вақт зарб қилинганлигини (2-3 йилдан ортиқ эмас) ва Эвтидем II Деметрийнинг 
ўғли ҳамда Эвтидем I нинг набираси эканлигини тасдиқламоқда. 

Антимах ўзининг кумуш тангаларида юпқа шапкача – кавсияда тасвирланган ва 
ёзувга уни шарафловчи “Худо” эпитети қўшилган. Ушбу тангалар таҳлили шуни 
кўрсатадики, Антимах Эвтидем I нинг ўғли ва Деметрийнинг укаси бўлган [25]. У Эвтидем II 
дан кейин сиёсий саҳнага чиқади ва тахт учун Агафокл ҳамда Эвкратид билан кураш олиб 
боради. Антимах ҳукмронлик қилган йилларни аниқ белгилаш мушкул, лекин бу давр 
тахминан мил.авв. II асрнинг 70-йиллари охири – 60-йилларига тўғри келади, дейиш мумкин. 

Мил.авв. II асрнинг иккинчи чорагига тааллуқли яна иккита Юнон-Бақтрия шоҳи – 
Панталеон ва Агафокл эканлиги тангалар орқали англашилади. Уларнинг бақтрия ёзувидаги 
тангалари билан бирга икки тилли (харошти ва брахма хатидаги ҳинд ёзуви) тангалари ҳам 
мавжуд. Бундан хулоса қилиш мумкинки, демак, улар Бақтрияда ҳукмронлик қилиш билан 
бирга Ҳиндистонда ҳам ўз мулкларига эга бўлишган. 

Мутахассисларнинг фикрига кўра, Панталеон ва ундан кейин Агафокл Деметрийнинг 
Ҳиндистондаги мулкларини бошқаришган ҳамда Эвтидем II сингари улар улар ҳам 
Деметрийнинг фарзандлари бўлишлари эҳтимолдан йироқ эмас [26], гарчи буни тасдиқловчи 
ёхуд инкор этувчи узил-кесил далил ҳануз қўлга киритилмаган. Маълумки, Эвтидем II 
сиёсий саҳнадан тезда тушиб кетган ва ҳокимият учун курашда иштирок қилмаган. Бақтрия 
тахти учун курашда Агафоклнинг асосий рақиби Антимах бўлган. Эвтидем II нинг бевосита 
вориси қолмагач, Эвтидем I нинг ўғли ва Деметрийнинг укаси сифаатида Антимах шоҳлик 
тахтига даъво қилиши мумкин эди. Агафокл эса “Деметрий сулоласи”нинг бевосита вакили 
сифатида ушбу даъвога қарши ўз ҳуқуқларини илгари суриши мумкин эди. Тангашунослик 
маълумотларига асосланган ушбу тахминлар илмий мантиққа таянган фараз шаклида бўлиб, 
воқеаларнинг асл баёни эса бизгача етиб келган ёзма манбаларда ўз аксини топмаган. 
Шундай экан, бу борада ҳозирча ягона манба вазифасини ўтаб турган тангалардаги 
маълумотларга асосланмаслик ҳам мумкин эмас. 

Юнон-Бақтрия подшолигида мил.авв. II асрнинг иккинчи чорагида воқеалар жараёни 
янада муракаб кечган. Чунки бу жараёнда яна бир Юнон-Бақтрия шоҳи – Эвкратид ҳам фаол 
иштирок этган. Страбон маълумотларига кўра, Эвкратид Парфия подшоси Митридат I билан 
бир вақтда (тахм. мил.авв. 170 й.) ҳокимият тепасига келган. У суғдийлар, арахозияликлар, 
драиглар, арейлар, ҳиндлар ва парфияликлар билан олиб борилган тинимсиз урушлар туфай-
ли ҳолдан тойган. Натижада, унинг даврида парфияликлар Юнон-Бақтрия давлати ғарбий 
вилоятларининг маълум қисмини эгаллайдилар [27]. Юстин маълумотларига кўра, Эвкратид 
ана шу тинимсиз жангларни ниҳоятда жасурлик билан олиб борган. Ана шундай ҳолдан 
тойган бир пайтида унинг ҳиндлар шоҳи Деметрийнинг ҳужумини қайтаришига тўғри тўғри 
келади. У уч юз кишилик қўшин билан олтмиш минг кишилик қўшин устидан ғалаба 
қозонади. Беш ойлик қамалдан кейин озодликка эришади ва Ҳиндистонни ўзига бўйсун-
диради [28]. Юстин хабарига кўра, Ҳиндистон юришидан қайтаётган Эвкратид тахт вориси 
бўлган ўз ўғли томонидан ўлдирилади. Падаркуш ўғил ўзининг бу қилмишини яширишга 
ҳам уринмайди. У худди ўз отасини эмас, гўёки душманини ўлдирган эди. Падаркуш жанг 
аравасида отасининг қонини топтаб ўтади ва унинг жасадини дафн этишни ман қилувчи 
буйруқ беради [29]. Жасур фотиҳнинг қисмати шу тариқа фожиали равишда якун топади. 

Юстин ўз хабарларида Эвкратидни ўлдирган падаркушнинг исмини келтирмайди. 
Узоқ давр мобайнида мутахассислар айнан Гелиоклни Эвкратиднинг ўғли ва ўша машъум 
қотиллик сабабчиси деб ҳисоблаб келдилар. Лектн ҳозирги кунга келиб тангашунослик 
маълумотларининг таҳлили Гелиокл Эвкратиднинг ўғли эмас, аксинча, отаси бўлганлигини 
исботламоқда ва унинг бу қотилликка дахлдор эмаслиги ўз тасдиғини топди, дейиш мумкин 
[30]. Шу боисдан ҳозирги кунда падаркушлик айби Юнон-Бақтриянинг бошқа бир шоҳи 
Платонга тўнкалмоқда. Бизгача унинг фақат йигирма чоғлик тетрадрахмалари етиб келган, 
холос. Платон тангаларининг орқа тарфида жанг араваси тасвирланган. Баъзи мутахассислар 
тангалардаги тасвирни Юстин маълумотларидаги Эвкратид қони устидан босиб ўтган 
аравага ўхшатадилар [31]. Шу боисдан бўлса керак, Платондан кейинги Ҳинд-Юнон 
шоҳлари ўз тангаларида унинг тангаларидаги манзарани тасвирламайдилар. Бундан ташқари, 
Платон тангаларида “Шарафли шоҳ Платон” деган ёзув ҳам мавжуд. Кейинги шоҳлар эса 

“Шарафли” ташбеҳини ўз тангаларида қўлламайдилар. Бунинг сабаби Платоннинг “шарафи” 
хайрли бўлмаганлиги билан боғлиқ бўлиши ҳам мумкинлигини инкор этиб бўлмайди. 

Платон тангалари ва Эвкратиднинг ўлдирилиши воқеаси тахминан мил.авв. II асрнинг 
40-йиллари ўрталарига тўғри келади. Тангалар таҳлилига кўра, Платон жуда қисқа вақт, 
тахминан 2 йиллар чамаси ҳукмронлик қилган ва у Бақтиряда шоҳлик қилган охирги юнон 
ҳукмдори сифатида тарихда қолганлиги мутахассислар томонидан эътироф этилади [32]. 

 Мил.авв. II асрнинг учинчи чорагига келиб, Юнон-Бақтрия давлатига Осиё 
кенгликларидан силжиб келаётган кўчманчи қабилалар жиддий хавф туғдиради. Ўзининг 
асосий эътиборини Ҳиндикушдан жанубдаги мулкларни истило қилишга қаратган ва ўзаро 
ички курашлар оқибатида заифлашиб қолган Юнон-Бақтрия подшолиги кўчманчиларга 
жиддий қаршилик кўрсата олмайди. Мил.авв. II асрнинг 30-йилларига келиб Юнон-Бақтрия 
мулклари кўчманчилар томонидан эгаллаб олинади. Ушбу хулосани тангашунослик 
маълумотлари ҳам тасдиқлайди. Мил.авв. II асрнинг 30-йилларидан эътиборан Бақтрияда 
ҳукмронлик қилган ва ўз номидан тангалар зарб қилдирган бирорта юнон ҳукмдори ҳақида 
ҳеч қандай маълумотга эга эмасмиз. Юнон-Бақтрия подшолигининг фаолияти шу тариқа ўз 
ниҳоясига етади. 

4. Хулосалар: 
Таҳлил натижаларига таянган ҳолда ўрганилган масала юзасидан қуйидаги 

хулосаларни илгари суриш мумкин: 
• Юнон-Бақтрия подшолигида ҳукмронлик қилган сулолалар масаласи узоқ йиллар 

давомида Афғонистон, Ҳиндистон, Покистон, Тожикистон ва Ўзбекистон ҳудуларида олиб 
борилган археологик изланишлар, манбашунослик ва тангашунослик тадқиқотлари 
натижаларининг қиёсий таҳлилига таянган ҳолда у ёки бу даражада ўз ечимини топган, аммо 
бу масалага узил-кесил нуқта қўйиш учун ҳали кўплаб изланишлар талаб этилади, жумбоқли 
масалалар борасида фақат уларнинг аслиятидан далолат берувчи манбалар қўлга 
киритилгандагина бир тўхтамга келиш мумкин; 

• Юнон-Бақтрия подшолигида ҳукмронлик қилган сулолалар масаласига ойдинилк 
киритувчи манбаларнинг тақчиллиги бир қатор объектив ва субъектив омиллар билан 
боғлиқ. Мазкур жараён кечган ҳудуднинг табиий-иқлими таъсирида кўплаб ёдгорлик ва 
манбалар йўқолиб кетганлиги объектив омиллар сирасига кирса, турли истилолар 
натижасида нодир манбаларнинг йўқ қилиниши ҳамда саводли аҳолининг қиличдан 
ўтказилиши, кўплаб нодир тангаларнинг эса хусусий коллекциялардан жой олганлиги ва 
уларни илмий муомалага киритиш деярли имконсиз эканлиги сингари субъектив омиллар 
оқибатида қадимги тарихнинг кўплаб оқ доғларини бартараф этиш амалда ҳал қилиниши 
имконисиз масалага айланиб қолмоқда; 

• давлатнинг Юнон-Бақтрия номининг ўзи ҳам шартли бўлиб, мазкур шартли ном 
айни пайтда илмий жамоатчилик томонидан қабул қилинган. Мамлакат Бақтрия ҳудларини 
қамраб олиб, Салавкийлардан мустақилликка эришган давридан бошлаб то юэчжийлар 
истилосига қадар ушбу давлатни юнон-македон сулолалари вакиллари маҳаллий 
зодагонларнинг қўллаб-қуватлови остида идора этганликлари боисидан шундай шартли ва 
ясама ном пайдо бўлган. Аслида мазкур давлат аҳолисини ташкил этган маҳаллий халқ 
вакиллари ёхуд келгинди ҳукмдорларнинг ўзлари ушбу давлатни қандай ном билан 
атаганликлари масаласи тарих учун ҳозирча номаълумлигича қолмоқда; 

• гарчи, таҳлилга тортилган ҳукмдорлар сулолалари маҳаллий халққа мансуб 
бўлмасдан, босқинчилар сулоласининг давомчилари бўлса-да, мазкур ҳукмронлик анчайин 
узоқ вақт давом этган ҳамда халқимизнинг муайян бир қисми аждодларининг тақдири 
мазкур ҳукмронлик остида кечганлиги боис, ушбу давр сиёсий тарихини ёритиш асносида, 
ҳукмрон сулолар масаласига аниқлик киритилиши тарихнинг ўқилмаган саҳифаларини 
ойдинлаштиришга хизмат қилиб, ўлканинг яхлит тарихининг узвийлиги ва изчиллигини 
таъминлаш нуқтаи назаридан муҳим ва аҳамиятли эканлиги баробарида, минтақа ва жаҳон 
тарихини муайян маънода тўлдиришга ҳам хизмат қилади.   

